
sþ. 510. Tillaga til þingsályktunar [189. mál]
um athugun á fjárhagslegum stuðningi ríkisins við orlofsheimili.

Flm.: Halldór Ásgrímsson, Eysteinn Jónsson, Páll Þorsteinsson.

Alþingi ályktar að kjósa hlutfallskosningu sjö manna nefnd, er athugi og geri
tillögur um fjárhagslegan stuðning ríkisins við uð reisa orlofsheimili með það
fyrir augum, að í öllum landsfjórðungum verði sem fyrst reist orlofs- og hvíldar-
heimili, þar sem menn án tillits til þjóðfélagsstétta eða efnahags geti notið hvíldar
i orlofi.

Kostnaður við störf nefndarinnar greiðist úr ríkissjóði.

Greinargerð.
Réttur launþega til orlofs er viðurkenndur, og með samningum er orlof aukið.

Tilgangurinn er sá, að þeir, er fá orlof, geti notið hvíldar og hressingar, og flestir
nota orlofstímann til ferðalaga og dvalar fjarri heimili sínu og vinnustað. Ferðast
menn þá í hópum út á landsbyggðina til dvalar þar um hríð.

Aðstaða í flestum sveitum er ófullkomin til þess að taka á móti hópum ferða-
manna og veita þeim nægilega góða aðbúð, til þess að orlofið nái þeim tilgangi,
sem að er stefnt. Á vegum verkalýðshreyfingarinnar er að vísu verið að reisa á
Suðurlandi orlofsheimili verkalýðsfélaga. En það er ekki fullnægjandi. Stefna þarf
að því að koma upp á ýmsum stöðum á landinu, a. m. k. í hverjum landsfjórðungi,
orlofs- og hvíldarheimilum, þar sem menn án tillits til þjóðfélagsstétta eða efna-
hags geti notið hvíldar í orlofi. Hér er lagt til, að þetta mál verði tekið til athug-
unar af nefnd, er Alþingi kýs.


